
Frágreiðing frá nevndini 
Virksemið hjá føroyska handilsflotanum er støðugt vaksandi. Nýggj skip eru á veg, og reiðaríini gera 
stórar íløgur fyri at umleggja til burðardyggar orkuskipanir, sum fylgja altjóða krøvunum. 
 
Málini hjá altjóða sjóvinnustovninum hjá ST, IMO, um, at altjóða skipasiglingin skal gerast CO2-
neutral í seinasta lagi um ella á leið 2050 eru sera avbjóðandi. Harafturat skal í minsta lagi 5% av 
brennievninum í 2030 stava frá grønari orku. Limirnir í Reiðarafelagnum fyr Handilsskip (stytt RFH) 
eru longu farnir undir at gera íløgur í skip, ið kunnu sigla við burðardyggum brennievnum. 
 
Shipping er vinnugrein, sum tryggjar inntøkukeldur til landsskassan, skapar arbeiðspláss og 
fjølbroyttan føroyskan arbeiðsmarknað, og tí fegnast RFH um, at áhugin fyri Føroysku Altjóða 
Skipaskránni og sjóvinnu sum heild tykist støðugur – serliga tí, at shipping skapar fleiri vitanarstørv 
bæði á sjógvi og landi og við hesum tryggjar fjølbroytni og góðar arbeiðsmøguleikar í Føroyum. 
 
Seinasta árið hevur RFH arbeitt við at varpa ljós á skiftið, sum er fyri framman, har reiðarí skulu 
leggja um til varandi orkukeldur. Felagið virkar undir strangum altjóða krøvum, har vinnan skal 
rinda skattir og gjøld fyri at virka á altjóða marknaðinum. Orkuskiftið er tí ein nýggjur veruleiki, sum 
handilsskip mugu hugsavna seg um og virka undir. Føroysku reiðaríini standa ikki aftan fyri 
útlendsk reiðarí, tá ið tað ræður um at minka útlátið. 
 
Vit kunnu vera errin av, at vit hava sterkan handilsflota, sum er millum størstu útflutningsvinnur í 
Føroyum í dag. RFH er bjartskygt um framtíðina og sær góðar vakstrarmøguleikar fyri vinnuna, 
hóast vinnan hevur avbjóðingar sum starvsfólkatrot og strong umhvørviskrøv. 
 
 
 
27. mai 2025 
 
Nevndin í Reiðarafelagnum fyri Handilsskip 
 
Jens Meinhard Rasmussen, formaður

Tilmæli frá Reiðarafelagnum fyri Handilsskip 
Føroyar eru ein sjóvinnutjóð. Okkara høvuðsvinnur og atknýttar vinnur eru í so stóran mun knýttar 
at sjónum, og tí eiga vit sjálvsagt at verja, menna og raðfesta sjóvinnurnar; herundir eisini 
handilsflotan og virksemið undir føroyska flagginum. 
 
Shipping er millum størstu útflutningsvinnur í Føroyum. Dagliga tryggjar vinnugreinin umleið 1.550 
arbeiðspláss bæði til sjófólk og fólk á landi. Reiðaríini merkja tó, at ávísar avbjóðingar standa fyri 
framman.  
 
Ein ítøkilig avbjóðing er altjóða krøvini til skiftið til grønar orkukeldur umframt skattir, gjøld og 
alsamt fleiri fyrisitingarlig krøv í sambandi við, at fráboðanir verða løgd á vinnuna. Hetta krevur 
nógv av reiðaríunum bæði fíggjarliga og fyrisitingarliga, tí stórar íløgur eru neyðugar. 
 
Eisini eru ítøkiligar avbjóðingar, sum gera tað torført at reka reiðarívirksemi úr Føroyum. Tí hevur 
RFH hesi tilmæli til Føroya landsstýri í komandi ári: 
 
 

Tilmæli 1: Øll reiðarí undir FAS mugu kunna avgreiða uttanlandsflytingar 
Seinastu tíðina hava fleiri reiðarí undir FAS havt trupulleikar við uttanlandsflytingum í føroysku 
peningastovnunum. Orsøkin er, at Taks krevur, at reiðarí í FAS-skipanini skulu brúka ein føroyskan 
peningastovn, og føroysku peningastovnarnir vilja í fleiri førum treyðugt flyta pengar millum 
eigarar og kundar í ymsum londum. Um eitt reiðarí ikki kann avgreiða uttanlandsflytingar, ber ikki 
til at hava virksemi og skip skrásett í Føroyum. Hetta er ein átrokandi trupulleiki. 
 
Um fleiri skip flagga úr FAS-skipanini, vil hetta hava sera keðiligar avleiðingar fyri FAS. Eitt nú vil 
inntøkan til almennu umsitingina av skipanini minka munandi, umframt at vandi er fyri, at flaggið 
fer av hvíta listanum hjá Paris Mou. Hendir hetta, gerst tað minni lokkandi hjá føroyskum 
reiðaríum at brúka FAS, og tað kann hava eina óhepna avleiðing, sum ongin vil.  
 
Hetta er mál, sum krevur størstan álvara og størstu raðfesting fyri at kunna finna eina nøktandi 
loysn. RFH hevur biðið um fund við bæði Siri Stenberg, landsstýriskvinnu í Uttanríkis- og 
Vinnumálum, og Ruth Vang, landsstýriskvinnu í Fíggjarmálum. Felagið væntar at hoyra aftur frá 
landsstýrisfólkunum skjótt. 
 
 

 
RFH mælir til, at reiðarí undir FAS eisini kunnu brúka útlendskar 

peningarstovnar fyri at tryggja avgreiðslu av uttanlandsflytingum.  

Tilmæli 2: Tonsaskattalóg má dagførast 
Eftir verandi lóg kunnu skip, sum ikki eru skrásett í FAS, einans vera time-chartað í tveir mánaðir. 
Neyðugt er at leingja hetta tíðarskeiðið fyri at at kunna tryggja kappingarførið hjá føroysku 
reiðaríunum. Longri tíð er neyðug, tá ið talan er um at endurnýggja flotan, umfatandi umvælingar 
skulu gerast á skip, og tá ið farið verður undir nýtt virksemi. Væntast kann, at vit frameftir fara at 
síggja ein vaksandi tørv á umvælingum á skipum í sambandi við umleggingar til burðardygga orku. 
 
 
 
RFH mælir til, at tað skal verða gjørligt antin at timecharta skip undir 
fremmandum flaggi, um skipini strategiskt og handilsliga verða rikin úr 
Føroyum ella at leingja verandi undantak á tveir mánaðir til fimm ár. 
 

 

Tilmæli 3: Útlendsk manning 
Lønar- og setanarviðurskiftini umborð á handilsskipum eru øðrvísi skipað í mun til viðurskiftini hjá 
starvsfólkum á landi. Tað er ikki óvanligt, at lønarvirðurskifti hjá manning fylgja 
setanarviðurskiftum í bústaðarlandinum ella altjóða minimumsáttmálum hjá ITF. Hetta er í ein 
ávísan mun galdandi fyri Føroyar.  
 
Útlendingalógin hevur tó áseting, ið sigur, at hevur eitt skip lagt at fleiri enn 26 ferðir í Føroyum, 
skulu útlendingar verða settir eftir vanligum setanarviðurskiftum í Føroyum. Vert er at hava í huga, 
at útlendsk sjófólk búgva sjálvdan í Føroyum. Tey koma umborð, og tá ið tey mynstra av, fara tey 
aftur til heimlandið.  
 
Eitt dømi er, at føroysk farmaskip, ið sigla regluliga við farmi til Føroya, mugu rinda føroyskar lønir 
til útlendska manning, sum hevur bústað í útlandinum, meðan skip undir øðrum flaggi kunnu seta 
útlendingar til mundandi lægri lønir. Hetta ger, at tað verður munandi meira kostnaðarmikið hjá 
føroyskum reiðaríum at reka virksemi, og hetta ger okkara kappingarføri verri. 
 
Tað eru alment góðkendar meginreglur í shippingflotanum, at lønir hjá sjófólki skulu fylgja 
lønarlagnum í heimlandinum, har sjófólkið býr. Lønarlagið er ymiskt í londum, men endamálið er, 
at lønin skal tryggja, at sjófólk kann forsyrgja sínum nærmastu í heimlandinum.  
 
Hetta eru treytir, sum flestu av okkara kappingarneytum hava, og altjóða meginfelagið hjá 
fakfeløgum, IFT, ásetur minimum treytir fyri sjófólk í altjóða sigling. Av tí sama verða 
setanarviðurskiftini hjá útlendingum ásett av altjóða felagskapi, sum tryggjar teimum 
minimumstreytir. Hesir sáttmálar fylgja eisini MLC-reglum, sum eru ásettar av IMO, ið er 
felagsskapurin fyri sjógeiran í ST. 

RFH mælir til, at orðingin um at leggja at í Føroyum 26 ferðir verður 
strikað, so at reiðarí kunnu fylgja antin altjóða minimunssáttmálum 
fyri útlendingar ella at seta útlendingar eftir setanarviðurskiftum í 
teirra bústaðarlandi.  
 

 
 

Tilmæli 4: Atgongd til fleiri marknaðir 
Skal føroyski handilsflotin vaksa, kemst ikki uttanum tvískattaavtalur við onnur lond. Sama ger seg 
galdandi fyri tørvin av avtalum um cabotage-sigling. Fleiri limir í RFH vísa á, at tað eru áhugaverdir 
marknaðir, har feløgini hava hug at bjóða sína tænastu. Men skattaviðurskiftini londini millum og 
manglandi avtalur gera, at reiðaríini ikki eru kappingarfør.  
 
 

 
RFH mælir til, at landsstýrið arbeiðir fyri, at handilsflotin fær betri 
marknaðaratgongd. 

Um felagið 
Reiðarafelagið fyri Handilsskip er felag fyri reiðarar hjá føroyskum handilsskipum.  
 
Endamál felagsins er at savna allar reiðarar fyri føroysk handilsskip saman fyri at virka fyri felags 
áhugamálum, eitt nú at gera sáttmálar við manningarfeløgini á føroyskum handilsskipum eins og á 
øðrum økjum at verja felags áhugamál limanna.  
 
RFH er limur í Føroya Arbeiðsgevarafelag, og umsitingin hjá felagnum er í Vinnuhúsinum. Felagið 
hevur 23 limir, sum umboða 76 skip. Samlaða bruttotonsatalið var 301.000 í 2024 í mun til 239.000 
í 2023. Hetta svarar til ein hækking upp á 25%. 
 
Í 2023 var útflutningsvirðið hjá handilsflotanum 777 mió. krónur. Hetta svarar til 30% av samlaða 
útflutninginum av tænastum. 
 
Limirnir eru virknir í millum annað siðbundnum farmaflutningi, ferðafólkaskipum og 
tænastuskipum í alivinnuni og oljuvinnuni. Harumframt fevnir shipping eisini um atknýtt virksemi á 
landi. Yvirlitið niðanfyri vísir tal av skipum í RFH deilt í ymiskar partar í handilsflotanum.  
 
Tey flestu skipini hjá limunum í RFH eru skrásett í Føroysku Altjóða Skipaskránni (FAS).  

Í nevndini í RFH eru:  
 

Jens Meinhard 
Rasmussen 
Formaður 
 
Jens Meinhard 
er stjóri í Skansi 
og Smyril Line 
og hevur verið í 
nevndini síðani 
2008. Hann 
hevur verið 
formaður síðani 
2014. 

 

Hentzar 
Steingrímsson 
Næstformaður 
 
Hentzar er stjóri í 
Tor Shipping , og 
hann hevur verið í 
nevndini síðani 
2012. 

 

 
Sjúrður  
Johansen 
Nevndarlimur 
 
Sjúrður er stjóri 
í Samskip, og 
hann hevur 
verið í nevndini 
síðani 2016. 

Gunnbjørn  
Joensen 
Nevndarlimur 
 
Gunnbjørn er 
stjóri í Svitzer 
Faroe Islands, og 
hann hevur verið í 
nevndini síðani 
2009. 

 

 
Bogi P.  
Nielsen 
Nevndarlimur 
 
Bogi er stjóri í 
Faroe Ship, og 
hann hevur 
verið í nevndini 
síðani 2016. 

Álvur 
Højgaard 
Nevndarlimur 
 
Álvur er stjóri í 
Navigare, og hann 
hevur verið í 
nevndini síðani 
2023. 

Yvirlit yvir limirnar:  
 
Atlantic Contractors Sp/f 

Auriga Shipping sp/f 

Bakkafrost Farming 

Bakkafrost FSV 

Bal-Bulk P/F 

Eikefjord Sp/f 

Faroe Ship P/f 

Ice Tugs Sp/f 

Navigare Shipping Sp/f 

Sp/f Northern Expedition 

Oktan Sp/F 

Samskip P/f 

Sandship P/F 

Skansi Ship Invest 

Skansi Offshore P/F 

Skipafelagið Billefjord Sp/f 

Silver Liner Faroes Sp/f 

Smyril Line P/F 

Smyril Line Agency Sp/f 

SVITZER Faroe Islands P/F 

Thor P/F 

Thun Sp/F 

Unicorn sp/f 

Starvsfólk hjá limum hjá RFH 
 

 
 
Árliga kannar RFH starvsfólkatalið í vinnugreinini.

Sum stabbamyndin vísir, skapar vinnugreinin nógv arbeiðspláss. 1. januar 2025 vóru í alt 1.545 
starvsfólk knýtt at vinnugreinini bæði á sjógvi og á landi. 1.280 sjófólk eru umborð á skipum undir 
RFH, og 266 starvsfólk arbeiða á landi. 
 
Talið av útlendskum sjófólki er nærum óbroytt frá 2024 til 2025, meðan talið av føroyskum 
sjófólkum er minkað við sløkum 13%. 
 

 
 
Í alt er talið á sjófólkum hjá reiðaríum í RFH minkað umleið 5%. Hóast samlaða bruttotonsatali er 
vaksið, er talið av sjófólkum minkað. Orsøkin er eitt býti av skipasløgum við minking av 
farmaskipum og øking av bulk- og tangaskip.  
 
Avbjóðingin er framvegis at fáa skikkaða manning til skipini. Í dag er triðja hvørt sjófólk føroyingur. 
Tað er tí ógjørligt at manna øll skipini við føroyingum einans, og tí er alneyðugt fyri vinnuna at hava 
góðar skipanir fyri at fáa útlendsk sjófólk í starv. 

Farna árið 
 

Sáttmálasamráðingar 
Sáttmálarnir við manningarfeløgini gingu út 1. mars 2025.  
 
RFH hevur tilsamans níggju sáttmálar við tey trý manningarfeløgini. Við hvørt felag er ein 
høvuðssáttmáli og tveir sersáttmálar fyri ávikavist størri og smærri skip í frálandavinnuni.  
 
Hesaferð vildu manningarfeløgini samráðast hvør sær, og tí var talan um tríggjar serskildar 
samráðingar. Samráðingarnar við Føroya Skipara- & Navigatørfelag (FSN) og 
Maskinmeistarafelagið (MF) bóru ikki á mál, og tí varð Semingsstovnurin tilkallaður. Eftir fyrst 
drúgvar samráðingar og síðani seming varð semja undirskrivað við FSN og Føroya Fiskimannafelag 
(FF) 18. mars og við MF 20. mars. 
 
Ósemjan við FSN og MF snúði seg serliga um, at manningarfeløgini vildu hava eitt nýtslugjald, har 
allir reiðarar rindaðu fakfelagnum eitt gjald fyri nýtslu av sáttmálunum, sama um manningin var 
limur í fakfelagnum ella ikki. Hetta krav vildu hvørki RFH ella Føroya Arbeiðsgevarafelag ganga á 
møti. 

 
 
Semjan við øll trý manningarfeløgini heldur samlaða útreiðslukarmin hjá Føroya 
Arbeiðsgevarafelag hetta samráðingarumfarið. Umframt lønarhækking eru tillagingar og 
broytingar í sáttmálunum.  
 

Lønar- og setanarviðurskifti hjá manningum við føroyskum handilsskipum 
Samráðingarnar við manningarfeløgini snúðu seg nógv um sáttmálaviðurskiftini hjá útlendskari 
manning umborð á skipum, sum eru skrásett í Føroysku Altjóða Skipaskránni (FAS). Føroysku 
fakfeløgini vildu fáa eitt gjald ella samráðingarrættin fyri øll sjófólk hjá limum hjá RFH. Hetta er tó 
ikki so einfalt, tí altjóða reglur, sum regulera, eru á økinum, nær fakfeløg í teimum ymsu londunum 
hava samráðingarrætt fyri manning.  
 
Shipping er altjóða vinnugrein, sum virkar undir altjóða reglum umframt landsreglum í tí landi, har 
skip eru skrásett. Tí eru setanarviðurskiftini umborð á handilsskipum í fleiri førum øðrvísi enn 
viðurskiftini á landi. International Transport Workers´ Federation (ITF), sum er eitt altjóða 
meginfelagið fyri tjóðskaparlig fakfeløg, har føroysku manningarfeløgini eisini eru limir, hevur sum 
krav, at samráðingarrætturin liggur hjá fakfeløgunum í landinum, har antin veruligi eigaraskapurin 

hjá reiðarínum er (benifitial ownerskip) ella í tí landi, har manningin kemur frá (labour providing 
country). 
 
Tí ber ikki til at siga, um øll manningin umborð á skipum undir FAS er fevnd av teimum føroysku 
kollektivu sáttmálunum, ella um føroysku manningarfeløgini skulu hava ella gera sáttmála vegna 
øll. Talvan niðan fyri er ein einfald lýsing av lønar- og setanarviðurskiftunum hjá manningum í FAS: 
 
 

 
Yvirlit av setanarviðurskiftum hjá manning umborð á skipum undir FAS. 
 
Yvirlitið  vísir, at setanarviðurskiftini hjá føroyingum og útlendingum umborð á skipum, sum eru 
skrásett í FAS-skipanini, eru treytað av heimlandi hjá sjófólkinum og eigaraskapi hjá reiðarínum. 
Hetta er vanligur siður í altjóða skipaflutningi og í tráð við treytirnar hjá ITF. 
 

Eigaraskapur & Manning Kollektivur sáttmáli 

Føroyskur eigaraskapur & 
føroysk manning 

Sáttmálin millum RFH og manningarfeløgini er galdandi fyri 
føroyskar limir.  

Praksis er, at sáttmálin verður nýtur til alla føroyska manning. 

Føroyskur eigaraskapur & 
últendsk manning 

Ongin føroyskur sáttmáli er fyri últendska manning.  

Sáttmáli verður gjørdur:  

1) har eigaraskapurin hjá reiðarínum er 

2) eftir treytum í  heimlandinum hjá manningini 

ella  

3) eftir ITF Standard Agreement. 

Últendskur eigaraskapur & 
føroysk manning 

Sáttmálin millum RFH og manningarfeløgini er galdandi fyri 
føroyskar limir.  

Praksis er, at sáttmálin verður nýtur til alla føroyska manning. 

Últendskur eigaraskapur & 
últendsk manning 

Ongin føroyskur sáttmáli er fyri últendska manning.  

Sáttmáli verður gjørdur:  

1) har eigaraskapurin hjá reiðarínum er 

2) eftir treytum í  heimlandinum hjá manningini 

ella  

3) eftir ITF Standard Agreement. 

Mál í Fasta Gerðarrætti millum FSN/MF og RFH 
Í mai 2023 reisti FSN mál um ferðadagar í frálandasáttmálanum móti RFH í Fasta Gerðarrætti. 
Seinni er MF eisini vorðin partur av málinum. Málið inniheldur rúgvismikið tilfar við millum annað 
grundgevingum um sáttmálarnar, praksis í vinnuni og upprunan til ásetingarnar. Úrskurðarfundur 
er settur at verða í Fasta Gerðarrætti mikudagin 28. mai 2025. 
 

Tiltak - Grøna orkuskiftið á sjónum 
4. juni 2024 skipaðu RFH og DVN fyri tiltaki um grøna orkuskiftið á sjónum og um nakrar av teimum 
møguleikum og avbjóðingum, sum handilsflotin er í. 
 
Jens Meinhard Rasmussen, formaður í RFH, legði út við at greiða frá um altjóða krøvini, sum øll 
handilsskip skulu fylgja. Síðani lýsti hann tær íløgur, sum bæði Skansi og Smyril Line hava gjørt í 
nýggja tøkni – til dømis battarískipan, landstreym og motorar, ið nýta metanol. 
 

 
Arnstein Eknes, Segment Director hjá DNV, vísti á, hvat er í væntu í sambandi við orkunýtslu og 
orkuskifti á sjónum. Hann greiddi frá, at stór óvissa framvegis er knýtt at ymisku tøkniligu 
loysnunum, og hvussu alternativ brennievni verða breidd út í heiminum. Tó eru fleiri tillagingar, 
sum reiðarí kunnu gera longu nú, og sum kunnu bøta nógv um verandi støðu. 
 
Arnstein væntaði, at fiskavinnan í framtíðini annaðhvørt beinleiðis við altjóða krøvum ella 
óbeinleiðis við kundakrøvum skal lúka líknandi krøv, sum handilsskip hava í dag . 
 

Stórar avbjóðingar 
Tað er greitt, at tað standa stórar avbjóðingar fyri framman hjá handilsskipum, so hvørt sum nýggj 
altjóða krøv verða sett í gildi. Hetta merkir, at reiðarí, veitarar og myndugleikar mugu brynja seg til 
nýggjar avbjóðingar í grøna orkuskiftinum. Tiltakið hjá RFH og DNV hevði til endamáls at seta 
gongd á kjakið um evnið og at varpa ljós á tær loysnir, sum kunnu stuðla undir grøna orkuskiftið á 
sjónum. 
 
Umboð fyri flutningsvinnuna, veitaravinnuna, myndugleikarnar og skúlaskipanina tóku lut á 
tiltakinum, sum varð sera væl vitjað. 

Útbúgvingarøkið - luttøka í tveimum arbeiðsbólkum  
Í november 2023 setti Djóni Nolsøe Joensen, landsstýrismaður í Barna- og útbúgvingarmálum, ein 
arbeiðsbólk at endurskoða bæði aspirantskipanina og útbúgvingina fyri skipsatstøðingar. 
Endamálið var at hækka talið av umsøkjarum til útbúgvingarnar. 
 
RFH hevur leingi spurt eftir broytingum í skipanini av báðum útbúgvingunum, tí stórur tørvur er á 
fleiri føroyingum til føroysku handilsskipini. RFH hevur eftirlýst fleiri aspirantar, og at tað skal bera 
til at læra til fulltiknan dekkara upp á stutta tíð.  
 
Jórun Gardar, ráðgevi hjá RFH, umboðaði felagið í báðum arbeiðsbólkunum. 
 

 
 

Aspirantskipanin 
Arbeiðsbólkurin handaði landsstýrismanninum eitt tilmæli til broytingar 26. juni 2024. 
Arbeiðsbólkurin mælti millum annað til, at: 

• eitt lønarískoyti gerst partur av starvsvenjingarskeiðnum umborð 
• at reiðaríið ger útbúgvingarsáttmála við aspirantin, ið staðfestir, at reiðaríið hevur 

høvuðsábyrgd av aspirantinum 
• útbúgvingarbókin verður bygt út, og ábyrgdin av henni verður gjørd greiðari til tess at 

tryggja aspirantum teirra lærdóm 
• upptøkugrundarlagið verður breiðkað, soleiðis at onnur enn tey við miðnámsútbúgving 

kunnu velja aspirantvegin 
 
Tilmælini frá arbeiðsbólkinum eru ikki sett í gildi í verandi løtu. 
 

Fulltiknir dekkarar/skipsatstøðingar 
Arbeiðsbólkurin lat landsstýrismanninum tilmæli um broytingar 25. juni 2024. 
 
Arbeiðsbólkurin mælti til, at verandi skipsatstøðisútbúgving verður skipað í eindir, har tað fer at 
bera til at taka dekkarapartin og motorpartin fyri seg. Mælt verður til, at fyrstu lestrareindirnar 
hugsavna seg um fakliga innihaldið til dekkara soleiðis, at tað fer at bera til at avgreiða skúlapartin 
til dekkara eftir sløkum hálvum ári og ikki sum áður, har tað hevur verið neyðugt at gingið í skúla í 
eitt ár fyri at fáa skúlagongdina til dekkara.  
 
Harumframt stendur greitt, at fleiri, ið hava drúgvar royndir á sjónum, skulu førleikametast á 
økinum og verður tilmælt, at hesi kunnu taka dekkarapartin við at taka eina skúlaeind.  
 
Um hetta verður sett í verk, fer tað at bera til at taka útbúgving sum dekkari fyrst og síðani halda 
fram til skipsatstøðara, um ein vil tað. 
 

 
 
Broytingar í kunngerðum fyri útbúgving av dekkarum og skipsatstøðingum varð sent til hoyringar á 
heysti 2024 og lýst at koma í gildi av landsstýrismanninum í desember 2024. 
 
Landsstýrismaðurin grundgav soleiðis fyri broytingini:  

“Skipsatstøðingsútbúgving tók eitt ár, og verður tað hildið at vera ov langt. Tí er ætlanin at skipa 
útbúgvingina soleiðis, at útbúgvingarinnihaldið til dekkara verður savnað í einum parti fyri seg, 
soleiðis at til ber at útbúgva seg til dekkara eftir hálvum ári. Endamálið er at skapa ein skjótari og 
smidligari veg at gerast dekkari.” 
 

Ársfundur og ráðstevna hjá ICS í Montreal 
Í summar 2024 var ársfundur hjá International Chamber of Shipping (ICS), ið er felagsskapur, har 
tjóðskaparlig reiðarafeløg kring allan heimin eru limir. RFH er limur í ICS. Ársfundurin var í 
Montreal í Kanada, og skráin varð sett saman við nevndarfundi, ársfundi umframt ráðstevnuni 
“Shaping the future of Shipping”.  
 
Bæði á ársfundinum og ráðstevnuni var stórur dentur lagdur á tær avbjóðingar, sum reiðarí merkja 
í sambandi við at umleggja til grøna orkuskiftið. Krøvini til altjóða skipaflotan eru umfatandi, og 
enn eru stórar avbjóðingar við at fáa fatur á nøktandi brennievni og skipanum og at innføra 
neyðugan infrastruktur kring orkuskiftið. 
 
Umframt umhvørviskrøv varð eisini tosað um, at shippingvinnan stendur fyri nýggjum tíðum á fleiri 
hermótum við geopolitiskum ófriði, handilsforðingum og øðrum langtíðar óvissum. 
 
Á ráðstevnuni luttóku toppleiðsla í shippingvinnuni, politikarar, embætisfólk og serfrøðingar úr 
maritimu virðisketuni umframt távernadi forsætisráðharri í Kanada, Justin Trudeau, ið setti 
ráðstevnuna.  
 

 
 

Lógarbroytingar síðani seinast 
Eitt aðalmál hjá RFH er, at Føroyar fylgja altjóða sáttmálum í handilsflotanum. Tí verður eisini tikið 
undir við lógarbroytingum, sum eru ein avleiðing av føroyskari luttøku í altjóða samstarvi. Flestu 
lógir og flestar kunngerðir, sum verða sendar til hoyringar, eru avleiðingar av okkara altjóða skyldum, 
og tá hevur RFH sjáldan viðmerkingar til uppskotini.   
 
Øll hoyringarsvar hjá RFH eru annars at finna á heimasíðuni hjá Vinnuhúsinum á www.industry.fo.     

http://www.industry.fo/

Kunngerð um útbúgving til dekkara 
Sambært tilmælinum hjá arbeiðsbólkinum um útbúgvingina til fulltiknan dekkara og skipsatstøðing 
sendi landsstýrið kunngerðarbroytingar til hoyring í heyst. 
 
RFH tók undir við uppskotinum. Felagið hevði tó ta viðmerking, at á summun økjum ber til at gera 
enn fleiri broytingar. Dømi um hetta er: 
 

• til ber hjá fólki við yrkisútbúgving ella -royndum at førleikametast og fáa stytt skúlatíðina.  
• Útbúgvingin eigur at gerast enn smidligari við til dømis møguleika fyri fjar- ella sjálvlestri. 

 
Kunngerðin varð lýst í desember 2024. 
 

Sent til hoyringar hjá RFH 
 

Løgtingslóg um trygd á sjónum til hoyringar 
Í 2017 vórðu serligar reglur um fyritreytir fyri kanningar av vanlukkum á sjónum settar í gildi. 
Endamálið var, at føroyska lóggávan skuldi liva upp til altjóða koduna um kanning av vanlukkum á 
sjónum, Casualty Investigation Code. Eftir at reglurnar hava verið í gildi síðani 2017, verður nú mett 
neyðugt at gera ymiskar nágreiningar bæði í heimildini hjá landsstýrisfólkinum at áseta nærri 
reglur um kanningar av vanlukkum á sjónum, umframt í reglunum um millum annað serliga 
tagnarskyldu fyri persónar, sum luttaka í kanningararbeiðinum. 
 
RFH hevði onga viðmerking til broytingaruppskotið. 
 
Uppskotið verður væntandi samtykt í næstum. 
 

Kunngerð um sjóvinnubrøv og førleikakrøv til manning við skipum 
Broytingar vóru gjørdar í kunngerðini fyri sjóvinnubrøv og førleikakrøv, sum samsvarar við 
broytingarnar í dekkaraútbúgvingina. Somuleiðis varð skotið upp, at krøvini til skipskokkar umborð 
á handilsskipum verður javnsett við krøvini til skipskokkar umborð á fiskiskipum.  
 
Hetta merkir millum annað, at umsøkjari frameftir í minsta lagi skal vera útbúgvin kokkahjálpari 
ella føðsluhjálpari. Í áravís hevur RFH heitt á landsstýrið um at tillaga krøvini til kokkar á 
handilsskipum, og felagið fegnaðist tí um hetta broytingaruppskotið. 
Kunngerðin verður væntandi lýst í næstum. 
 

Løgtingslóg um broyting í ymiskum lógum ísv. yvirtøku av sjórætti 
Landsstýrið hevur gjørt av at yvirtaka málsøkið sjórættur. Endamálið við lógaruppskotinum var at 
nágreina, hvør føroyskur myndugleiki hevur tær ymsu skyldurnar og heimildirnar sambært 

sjólógini eftir yvirtøkuna tann 29. juli 2025.  
 
Í aðrar mátar stendur verandi lóggáva á økinum við, sbr. § 5 í yvirtøkulógini (lóg nr. 79 frá 12. mai 
2005) og sbr. § 13 í heimastýrislógini (Lov nr. 11 frá 31. mars 1948). 
 
Reiðarafelagið hevði ongar viðmerkingar til broytingaruppskotið. 
 
Uppskotið verður væntandi samtykt í næstum. 
 

Kunngerðir um at hækka gjølda á sjóvinnuøkinum 
Landsstýrið sendi í mai 2025 fleiri kunngerðir til hoyringar, har íalt 48 gjøld skulu hækka. RFH hevur 
mælt til, at hesar kunngerðir ikki verða lýstar. Orsakirnar eru millum annað, at hækkingarnar eru 
ógvusligar, og tað er ivasamt, um hækkingin stendur mát í við útreiðslurnar, ið standast av 
virkseminum. Somuleiðis saknar felagið, at landsstýrið greiðir frá orsøkunum fyri broytingarnar. 
 
RFH sendi inn hoyringarsvar 14. mai 2025. 
 
 

Føroyska Altjóða Skipaskráin (FAS) 
 

Tilgongdin í FAS 
Í mars 2025 boðaði Sjóvinnustýrið frá, at føroysk reiðarí eiga størri og størri part av skipum, sum 
eru skrásett í FAS. Føroyski parturin av skipum í FAS er øktur frá 30% í 2017 til 47% í 2025. 
 
Í tølunum verður skilt millum skip, sum upprunaliga eru stovnað í Føroyum (tvs. 
rættindahavari/benificial owner er í Føroyum), og skip, sum hava útlendskan ognarskap umvegis 
eitt føroyskt partafelag. 
 
Tøl frá Sjóvinnustýrinum vísa, at í 2025 vóru 75 skip skrásett í FAS. 

Støðan hjá føroyska flagginum 
Føroyar tóku seg eitt pláss upp á hvítalistanum hjá Paris Mou fyri tíðarskeiðið 2024-2025. Hetta er 
listi, sum staðfestir, hvussu støðan er umborð á handilsskipum, og listin deilir fløgg upp í hvítar, 
gráar og svartar listar. 
 
Føroyska flaggið er á hvítalista. Hetta merkir, at Føroyar eru ein flaggstatur við høgari góðsku, og 
har skipini hava lutfalsliga fá afturhald í mun til eftirlit.  
ICS ger somueliðis ein árligan “Flag State Performance”-lista, ið eftirkannar góðskuna av altjóða 
flaggstatum í shippingvinnuni. Føroyska flaggið fær bestu karakterir á øllum punktum. 
  

Altjóða viðurskifti 
Altjóða shipping er grundarsteinurin undir heimsins búskapi og fríum handli. Meira enn 80% av 
øllum altjóða vøruflutningi fer fram sjóvegis, og vinnan tryggjar, at matvørur, rávøra, orka og 
framleiðsluútgerð koma trygt og burðardygt fram til fólk og fyritøkur um allan heimin. 
 
Seinasta árið hevur verið merkt av høgari óvissu, bæði orsakað av geopolitiskum spenningi, øktum 
brennievnisprísum og vaksandi reglugerðarkrøvum. Kríggið í Ukraina og átøkini í Miðeystri hava 
økt váðan á avgerandi siglingarleiðum. Samstundis hava nýggj veðurlagstiltøk í ES og við IMO skapt 
størri fíggjarligt og fyrisitingarligt trýst á reiðaríini. 
 
Sjóvinnan er tó framvegis ein drívmegi í burðardyggum fríhandli. Vinnan hevur víst viljan at 

umstilla seg við íløgum í grøna tøkni, betri trygd og hægri standardum fyri arbeiðsviðurskifti. Men 
týdningurin av samanhangandi og rættvísum reglugerðarkørmum er størri enn nakrantíð. 
 
Fyri at tryggja framtíðar kappingarføri er neyðugt við frælsi á havinum, fríum atgongdum til 
marknaðir og umhvørvisligari og fíggjarligari burðardyggari grønari umlegging, ið tekur hædd fyri 
bæði umhvørvi og búskaparligum veruleika. 
 

 
 

Skipabygging í Kina 
USA arbeiðir við at seta strangar reglur í gildi fyri skip, sum eru bygd í Kina og hava virksemi í 
USA. Endamálið er at stuðla undir meira skipabygging í USA við at leggja gjald á skip, ið eru bygt í 
Kina. ICS talar harðliga ímóti, at USA setur í verk slíkar reglur, tí hetta leggur stórt trýst á 
shippingvinnuna. Grundreglan í shipping er, at lond ikki skulu hava ov nógvar landsreglur um slík 
viðurskifti, tí tá gerst tað truplari at reka vinnu. Heldur eiga lond at halda seg til altjóða reglur.  

Burðadygdskrøv til shippingvinnuna  
Altjóða reglugerðir fyri shipping broytast við rúkandi ferð við vaksandi trýsti um at minka útlát. 
Seinasta árið hava fleiri nýggjar og ætlaðar reglugerðir frá veðurlagspolitikki til 
arbeiðsmarknaðartreytir havt stóra ávirkan á reiðaríini bæði fíggjarliga og fyrisitingarliga. 
  

ES (EU ETS): Ein nýggj fíggjarlig byrða 
Frá 1. januar 2024 er shipping vorðið partur av ES-útlátshandlinum (ETS). Reglugerðin fevnir um 
skip yvir 5.000 BT og telur við útlát frá ferðum innan ES og 50% av útlátinum frá ferðum millum ES 
og triðjalond. 
 
Fíggjarlig ávirkan: Út frá dagsins prísi á CO₂-kvotum (uml. € 70–90/tonn) er eyðsæð, at hetta er ein 
stór fíggjarlig byrða at leggja á shipping sum vinnugrein. Stór skip fáa útreiðslur upp á 10 tals mió. 
krónur um árið. 
 
Fyrisitingarlig byrða: Reiðaríini skulu hava eftirlit við útláti, lata tað inn til góðkent eftirlit og 
keypa/selja kvotur. Hetta krevur nýggjar skipanir og ofta starvsfólk við serkunnleika í 
umhvørvisreglum og uppfylgingum. 

Smærri skip skulu rapportera frá 2025, og helst verða tey umfatað av skipanini frá 2027.  
 

 
  Talva: kelda DNV 
 

FuelEU Maritime: Nýggj krøv til orkukeldur 
FuelEU Maritime, sum verður sett í verk í 2025, krevur, at orka, sum verður brúkt umborð, verður 
alsamt minni dálkandi. Hetta forðar fyri nýtslu av vanligari olju og eggjar til nýggj alternativ 
brennievni sum bio-brennievni, e-metanol og grønt ammoniakk. 
 
 
Fíggjarlig ávirkan: Grønar orkukeldur eru nógv dýrari enn tungolja og dieselolja. Grønt brennievni 
sum e-methanol er lættliga seks ferðir dýrari. Størsti trupulleikin er, at grønt brennievni ikki er 
tøkt, og at infrakervið til grønt brennievni er vánaligt. Harumframt krevjast ofta íløgur í umbygging 
av skipum ella í nýggjum tøkni. 
 
Fyrisitingarlig byrða: Reiðarí skulu gera frágreiðingar um orkunýtslu við upplýsingum um útlát. 
Harumframt verða sektir givnar, um krøvini ikki verða hildin. 
  

IMO: Møguligt altjóða fuel-gjald 
IMO arbeiðir við uppskoti um eitt altjóða gjald á brennievni, eitt nú við $100 fyri hvørt tonn av CO₂. 
Hetta er ætlað sum ein fíggingarkelda og sum stimbran til grøna umlegging. 
 
Fíggjarlig ávirkan: Eitt slíkt gjald fer at merkja týðandi eyka upphæddir í rakstrarútreiðslum fyri 
hvørt skip.  
 
Fyrisitingarlig byrða: Tað er ilt at gita um, hvat eftirlit og fráboðanarskipanir ein slík gjaldsskipan 
fær, men tað fer at seta krøv til reiðarí um nýggja innanhýsis skipan og javnan samskifti við 
myndugleikar í fleiri londum. 

Noreg: Norskar lønir á útlendskum skipum 
Norska stjórnin hevur lagt fram uppskot, ið krevur, at sjófólk umborð á útlendskum skipum í 
norskum øki, fáa norskar lønir – eitt nú við offshorearbeiði. Uppskotið hevur fingið harða mótstøðu 
frá bæði ESA (EFTA Surveillance Authority) og ICS (International Chamber of Shipping), sum halda, 
at tað stríðir ímóti EBS-reglum og altjóða sáttmálum.  
 
 
Fíggjarlig ávirkan: Útlendsk skip í norska arbeiðsøkinum kunnu vænta munandi hægri 
lønarútreiðslur. 
 
Fyrisitingarlig byrða: Reiðarí mugu gera broytingar í arbeiðssáttmálum, hava eftirlit við 
lønarviðurskiftum og møguliga flyta ella endurskipa virksemið. Hetta kann eisini hava rættarligar 
fylgir og økt samskifti við norskar og altjóða myndugleikar. 
 

Niðurstøða: Ein vaksandi reglugerðarbyrða 
Reiðaríini skulu nú virka í einum reglugerðarumhvørvi, sum er bæði fjølbroytt og áhaldandi 
broytiligt. Við EU ETS, FuelEU Maritime, einum møguligum IMO-gjaldi og norsku lønarkrøvunum 
verða nýggj krøv sett til fígging, skipanir og dagligan rakstur. 
 
Fyri at fylgja við og verja sítt kappingarføri mugu reiðarí gera íløgur í grøna tøkni, nýggjar 
orkukeldur og fyrisitingarligar skipanir. Samstarv millum tekniska, løgfrøðiliga og fíggjarliga leiðslu 
verður alsamt meira avgerandi. Komandi árini fara at krevja bæði útvegan og førleikar at laga seg 
til ein reglugerðartungan marknað. 

